
СӘУЛЕТ ЖӘНЕ ДИЗАЙН ӨНЕРІНДЕ ИНТЕРЬЕР КЕҢІСТІГІН 

КӨРКЕМДЕУДЕГІ ТАЛАПТАР 

 

Еспенбетов Б.Ж. 

 

Интерьер дизайны сәулет және дизайн өнері саласы бойынша ең маңызды 

орын алатыны бізге қашаннан мәлім. Егерде, сәулет өнерінің даму тарихына көз 

жүгіртетін болсақ, оның адамзат өркениетімен тығыз байланысты екенін білеміз. 

Біздің дүние танымымызда екі өнердің түрі ғана жалпы адамзат өмірінде ең 

маңызды роль атқарғанын жер бетіндегі мекендеуші халықтардың бәріне белгілі. 

Әсіресе сана сезімізбен ойластыратын болсақ, осы уақытқа дейін өмір сүретін 

жандардың жағдайын жеңілдетіп, сонымен қатар табиғи күштердің сұрапыл 

күштеріне төтеп беріп және жалпы жер бетінде өркениеттің дамуына себепші 

болған қандай өнер түрі десек, бұл сәулет және киім дизайн өнері деп толықтай 

айта аламыз.       

 Егер алғашқы сәулетшілер алғашқы адамдарға қарапайым ғимарат салып 

беріп, өмір сүру жағдайларына  себептігін тигізссе, ал алғашқы киім дизайнерлері  

адамдарды киіндіріп, табиғаттың күрт өзгеруіне байланысты, ауа райының 

қолайсыз жағдайларынан құтқарып отырған. Әсіресе, сәулет өнері жалпы адамзат 

қауымы тарихымен бірге дамып келеді. Жер бетінің әр континентіне сәулет өнері 

әр-түрлі деңгейде және өзіндік ерекшелігімен дамыды. Сонымен қатар сәулет 

туындыларының да интерьерлері өзіне тән, өзіндік ерекшелігімен, тіршілікте өз 

жолымен дами бастады. Сәулет тарихына толықтай  үңіліп көз жүгіртпей ақ, тек 

қана бізге белгілі қысқаша деректерге көңіл бөлсек те жеткілікті. 

Мысалы, Ежелгі Мысырдағы сәулет өнері және оның интерьері негізінен 

тіршілікте адамдардың рухани әлемін байытып, өз жолын сақтай отырып дүниеге 

қалыптасып отырған. Ал Грек және Римнің ежелгі сәулет өнері үлкен 

жаратылысты күші бар бір кейіпкердің ісінің маңыздылығын дәріптейтін 

туындылар. Егер Ежелгі Мысырда біз сәулет өнер туындыларын пирамидалардан 

көрсек, бұл ел билеушілердің өмірін мәңгілік еске қалдыру үшін жасалған, ал 

интерьерді әрлеу барысы сол кейіпкерлердің өмірін баяндайтын көріністермен 

безендіру болса ал, Ежелгі Грек пен Рим сәулет өнер туындылары рухани күшке 

тағзым етіп осы күш иелеріне сыйыну ретінде Зевс, Посейдон тағы басқа алып күш 

иелеріне арналған храмдар және басқа да рухани және әкімшілік ғимараттар еді.   

Заманауй сәулет өнері оның ішінде интерьер ағымдары бұрынғы сәулет 

дамуының үрдісінен бір үзіліс тауып өз даму жолымен жүріп келеді.       Сонымен 

қатар қазіргі таңда жаңа сезім қабылдауына байланысты сәулет өнері кеңістігінде 

жаңа көзқарастар қалыптаса бастады. Қазіргі таңда техноген элементінің адам 

өмірінде басым орын алуына байланысты сәулет, дизайн сонымен қатар интерьерді 



ұйымдастыру барысында қалыптасқан көзқарас біртіндеп жойылып барады. Әрине 

сәулет өнерінде қалыптасып келе жатқан жаңа стиль бағыттарының ғұмыры ұзақ 

блмаса да олар өздерінің сәулет ортасының қалыптасуына өз әсерін тигізіп 

отырады. Кей кезде бұл ұғымдар стиль деңгейіне дейін көтеріліп белгілі бір 

көлемде адамдардың әсемдік талғамын бағындыруға себебін тигізіп отыр. Сәулет 

өнерінің заманауи даму қозғалысына көңіл бөлсек, анықтайтынымыз ол қазіргі 

таңда сәулет өнерінің даму жолының табиғи үрдісі үзіліп, заман талабына қайшы 

болса да өзінің әр-қилы даму жолы бар екені көрініп тұр. Сәулет өнері бүгінгі 

таңда өткенді зерттеп, алға деген мақсатты анықтап жаңа сәулет даму бағдарын 

анықтау көзделіп отыр. Сәулет өнері оның ішінде интерьер дизайны да орын 

алады, даму жолы оның мәдени даму жолының бағыты анықталып-стильге келіп 

тіреледі. Әр стильді анықтау барысында оның шығармашылық, пластикалық тағы 

басқа жолдары белгіленіп уақыт, дәуір кезеңінде пайда болу принциптері 

анықталуы тиіс. Сол кезде барып жаңа стильдер өзінің сәулет өнерінің даму 

үрдісіне икемделіп, бекіп орнын тауып жалпы осы өнер түрінің даму жолы 

анықталып жаңа стиль сәулет бағдары болып бейімделеді.  

Зманауи көркем жобалауда дәстүрлі көркем бейнесіз, колористикалық 

таңбасыз дизайнерлер шығармашылығына өзіндік ерекшелігін алмай жаңа жұмыс 

жүйесін жасау процессі мүмкіндігі шектеулі. Бұл тұрғыда дәстүрлі түр-түс 

мәдениетінің дизайнерлердің көкейіне сақталған тәжірибе нышаны ретінде алға 

қойылған мақсатты орындауға мүмкіндігін ұлғайтады. 

Қазіргі таңда Қазақстан дизайны ұлттық нақыштағы негізгі ерекшеліктерді 

сақтай және қолдана отырып және әсемдік танымдылықты және түр-түс колориті 

мен таңбалардың мазмұнын қолдана отырып өз дамуының ерекше жолында келеді.   

Ерекше атап өтетін жай ол ұлттық нышан, көбінесе көркем-қолданбалы 

өнерде және ою-өрнек мәдениетінде сақталған. Дәстүрді сақтап шығармашылықта 

қолдану барысында форманың ерекше қалыптасуына, әрлеу әдістерінің 

пайдалануына, әсемдік және жобаның алға қойған мақсатын орындауға септігін 

тигізеді. Заманауи қазақ өнертану жүйесі тарихи-мәдениет жетістігіне және оның 

көркем мәдениеттің даму әсерін жан-жақты зерттеп, дизайнерлердің 

шығармашылығына енгізуі себебін тигізіп отыр. Қазақстанның заманауи интерьер 

дизайнында ұлттық түр-түс колористикасы кеңінен қолданылып отыр. Ғылыми 

зерттеу барысында сақталған заңдылықтарға жүгінсек Қазақстан дизайны бүгінгі 

таңда қалыптасқан, әлемде өзінің орны бар шығармашылық жүйе. Ол әрине 

әлеуметтік –экономикалық, географиялық, рухани-діни ұғымдар мен басқа 

факторлардың, сонымен қатар шығыс пен батыс әсемдік ілімдердің ұштасу 

негізінде қолданылып дамып келеді. 

Жалпы тұрмысымызға қажетті жайлы интерьер дизайнын оның ішінде осы 

интерьерге анықтама, сараптама және ғылыми тұрғыдан ізденіс жасау арқылы және  

соның нәтижесіне жету үшін, сол интерьер неден тұратынын ғылыми-теориялық  

тұрғыдан жүйелеуіміз керек. 

Интерьер әрине ең бірінші кеңістіктен тұрады. Кеңістік ол қабырғалармен 

шектеледі, сонымен қатар ең маңызды керек элементтер жиһаз қойылатын еденнен 

және әшекейлі безендендірілген төбе көрінісінен тұрады.  

Жалпы кеңістіктің ғылыми тұрғыдан анықтама берсек кеңістіктің төрт 

түрден тұрады:  

- жағымды(позитивті),  

- жанға жағымсыз(негативті),  



- қозғалыста(динамикалы),  

- тұрақты (статикалы) болып бөлінеді. 

 Әрине интерьер дизайнының бұл түрлерінің бәрі өзінің атқаратын 

функциясына байланысты пайдаланып, соған байланысты түр-түс коллористикасы 

да таңдалып қолданылыды. 

Интерьер дизайнында ең бір маңызды элементтердің қатарына қатпарлық  

бедерлер (фактура) жатады. Неге десеңіз осы элемент интерьердің деңгейін 

анықтап тұрады. Қатпарлық бедерлердің әр-түрлері түстің біріңғайлығы болып 

тұрғанның өзінде интерьер кеңістігіне суық және жылы реңді сезіндіріп тұрады. 

Қатпарлық бедерлердің қатты, жұмсақ, солғын шығаратын тағы басқа да көп 

түрлері болады. Бұл қатпарлық бедерлердің түрлерінің бәрі интерьердің 

функциялық атқаратын қызметімен тығыз байланысты. Бұл элемент едендегі 

төселген кілемдер, жиһаздардың фактурасымен және интерьердегі басқа да 

аксессуарлармен тығыз байланысты және үйлесімді болу керек. Әрине бұл 

теориялық шешім интерьер дизайнын ұйымдастырғанда дизайнерлердің қолға 

алатын ең маңызды қағидалары болу керек. Себебі, интерьер  кеңістігінде 

заттардың формасы мен сыртқы пішінін, тағы баса элементтердің заңдылығын 

толық игеріп тәжірибеде кеңінен қолдану ол дизайнерлердің басты міндеті, өйткені 

осы кеңістікте адам өмір сүреді, қызмет жасайды және араласады. Ол жанұя 

өкілдері, қызметтестері, әріптестері, тұрғын үй, әкімшілік, сауда-ойыны, 

мейрамхана, қонақ үй болсын интерьер дизайнерлерінің алдына қойылатын бір 

ғана мақсаты болуы керек, ол – адамға эргономика тұрғысынан антропометриялық, 

психофизиологиялық жағынан жанға жай, тұрмысқа қолайлы болу керек. Интерьер 

дизайнері осы дизайн стильдерінің ерекшеліктерін жоғары деңгейде меңгеріп және 

айтылған қағидаларды еске ала отырып әрлеу және көркемдеу мәселелерін 

заманауи интерьер дизайны стильдерінің жобаларын дайындау барысында естен 

шығармауы керек.  

